
A   P A R I S,

Chés  Sylueƒtre Moreau, au Palais

deuant   l’Eƒcalier de la Chambre

des Compres

M.DC.XIX.

P R O C E S   V E R-
B A L     D V   C R I M E

DETESTABLE DE TROIS 

Sorcieres ƒurprinƒes és Faulx-

bourgs S. Germain des Prez.

Enƒemble leur interrogatoire, ƒen-

tence duBailly dudit lieu, Ar-

reƒt du Parlement, & execution 

d’iceluy, le Mercredy quator-

zieƒme Aouƒt dernier.

‘E N N E M Y commun du genre humain eƒt tellement ƒubtil & addonné à tout ce qui regarde la ruine & la 

perte de l’homme, qu’il dreƒƒe de toutes parts des embuƒches & des pieges pour ƒurprendre ƒon ame, & l’introduire à toute ƒorte de mal ; il pouƒƒe l’vn, inƒtigue & porte l’autre à tout faire & entrepre(n)dre, vƒant de tout artifice pour deƒtruire & rauir la felicité des mortels, & mettre vn obƒtacle au ƒalut des ames.

De ce meƒme Eƒprit fut portée vne miƒerabe femme nommée Claire Martin aagée de quarante-huit à cinquante ans,laquelle pour quelque mal’heureuƒe pretention, parvne inue(n)tion purement diabolique, s’auiƒa de commettre vne action digne certes de punition, ayant eƒgard au reƒpect du lieu où elle

ƒe fit, & ƒur le ƒujet quelle print pour luy ƒeruir de matiere.

Donc icelle pour faire quelque eƒpece de ƒort, print auec elle deux autres vieilles femmes, l’vne nommée Ieanne Guierne & l’autre Ieanne Cagnette, leƒquelles ayant achepté vne freƒƒure de mouton, allerent au Cymitiere de l’Egliƒe Parochialle de S.Sulpice és Faulxbourgs de ƒainct Germain des Prez à deux heures apres minuit, auquel temps ƒe faiƒoient les prieres ƒolennelles en la dite Egliƒe, & lors qu’elles voyoient que perƒonne ne les pouuoit deƒcouurir.

En ce lieu Sainct, où repoƒent les corps & cadaures des fideles Chreƒtiens, ces trois fem-

mes aƒƒublées de leurs tabliers, icelle Claire Martin allans deuant, & conduiƒant les deux autres, fit pluƒieurs & diuers tours autour les murs de ladite Egliƒe S.Sulpice,& d’vn baƒton qu’elle tenoit en main, faiƒoit pluƒeurs cercles & ronds ƒur la terre du Cymitiere, & de là ƒe pourmenant à l’entour des ƒepultures des Treƒpaƒƒez, firent les meƒmes tours & ceremonies.

Durant cecy le chien du foƒfoyer qui couche ordinairement à l’Egliƒe pour la garde d’icelle, abayoit fort extraordinairement, qui fut cauƒe que ƒon Maiƒtre ƒe reƒueilla, & craignat que ce ne fuƒƒent quelques vo-

// 7 //

leurs, ƒe leua de ƒon lict pour en eƒtre aƒƒeuré, veu qu’il y auoit à craindre, à raiƒon de pluƒieurs riches pieces d’or & d’arge(n)t qui eƒtoient en l’Egliƒe, à cauƒe de la ƒolemnité des prieres : & comme il eƒtoit ƒur le poinct de ƒortir de ƒa mai​ƒon, il apperçoit ces trois bonnes dames aƒƒublées comme deƒƒus, qui faiƒoient le circuit de murs de ladite Egliƒe, ce que voyant il ƒe retire au-dedans, pour voir quelle ƒorte de gens s’eƒtoient, & croyant que ces fuƒƒent quelques pauures ordinaires de l’Egliƒe, ne s’eƒmeut par beaucoup pour le comme(n)cement,iuƒques ƒur les trois heures ƒonnées, auquel temps icelles femmes entendant quelques

voix au logis dudit foƒfoyeur s’enfuirent non toutefois pour long-temps, faiƒant les meƒmes tours & ceremonies que deuãt, ce qui eƒtonna fort ledit foƒfoyeur, qui ne ƒe laƒƒa point d’eƒier leurs actions, quoy que la nuict fuƒt fort ƒombre.

En fin apres tous ces tours elles s’en allerent ƒur la foƒƒe d’vn Charpentier enterré ny auoit pas encore quinze iours ; ƒur laquelle toutes les trois ƒe iettere(n)t contre terre, foüyans la foƒƒe, & y faiƒans vn trou, dans lequel elles mirent le cœur de la freƒƒure de mouton qu’elles auoient apporté.

Alors le foƒfoyeur croyãt que

 // 9 //

ces trois femmes enterroient quelque enfant mort-né, réueille ƒa femme & luy dit ce qu’il en penƒoit ; sur ce il ƒort & court apres, mais toutes les trois ƒ’enfuyans prompteme(n)t qui ça qui là, chacune deƒirant ƒe ƒauuer, fut cauƒe que luy eƒtãt ƒeul, ƒans aƒƒiƒtance, n’en peut arreƒter qu’vne, laquelle apres luy auoir fait beaucoup de peine, iuƒques là meƒme qu’elle cherchoit ƒon couteau pour le frapper, luy ƒerrant les deux bras, la rapporta iuƒques dans le Cemetiere, où eƒtant, luy demande ce qu’elles eƒtoient venuës faire en iceluy, & à qu’elle inte(n)tion alles auoie(n)t fait leƒdits tours,& ƒ’eƒtoie(n)t couchees ƒur ladite foƒƒe reƒpondie qu’elles y auoient prié Dieu, &

outre demandant qui elles eƒtoient, reƒpondit, qu’elles eƒtoient trois pauures femmes échappees de l’hoƒpital des enfermes. Ce qui luy mit la volõté au cœur de la laiƒƒer aller mais ne pouuant ƒe reƒoudre de ce qu’elles auoient fait ƒur ladite foƒƒe, ƒe ƒoupçonnant de quelque miƒtere, ƒe delibera la retenir, & de fait l’enferma au petit bouge où il reƒerue les bieres & outils de ƒon meƒtier, juƒques ƒur le jour enuiron ƒur les quatres heures, auquel temps apres le deuxieƒme coup de Matines ƒonné à S. Sulpice, aduertit ƒon frere de ce qu’il auoit veu, & le pria de l’aƒƒiƒter pour viƒiter la ƒuƒdite foƒƒe, & voir ce que ces malheureuƒes y auoie(n)t enterré.

Ce qu’il fit, & ayant fouy quelque peu auant auec vn oƒƒeme(n)t de coƒte de treƒpaƒƒé, trouuerent vn cœur de mouton plein de cloux à latte, lardé en forme de demy Croix, & force bouquets d’épingles y tenant ; choƒe horrible, auquel ils ne voulurent toucher de la main, ains le leuerent & poƒerent ƒur vne paille à feu.

Ayans veu cela, porterent ce cœur monƒtrer à icelle femme qui eƒtoit enfermee, àlaquelle il reprocherent que pour le vray eƒtant quelque ƒorçiere, elle & ƒes compagnes euadees, auoient deƒƒein de faire quelque malheureux ƒort de prejudice de quelqu’vn. Elle reƒpondit & confeƒƒa ingenuëment, que la

B ij

// 12 //

verité eƒtoit que ladite Claire Martin luy auoit fait faire cela contre & pour nuire à quelques parens de deffunct ƒon mary qui luy detenoient ƒon bien, & que pour elle, elle n’auoit point fait le ƒort : mais aƒƒiƒté de ladite Martin à ƒa tres-grande requeƒte, & confeƒƒa que n’euƒt eƒté vne viƒion qu’elle eut, il ne l’eut jamais peu prendre. Sur cette déclaration, le foƒfoyeur donna aduis de tout cecy à la iuƒtice de S. Germain desprez, qui vint enleuer cette femme, & icelle conƒtitüer priƒonniere és priƒons de l’Abbaye dudit lieu ; & à l’inƒtant fut dreƒƒé procez verbal de tout ce qui ƒ’eƒtoit paƒƒé en cet affaire.
Celle cy eƒtant priƒonniere

vne ƒie(n)ne fille qu’elle auoit, fort attriƒtée de la priƒon de ƒa mere, voyant la peine qu’elle alloit auoir pour l’amour des deux autres ƒes complices, cherche & recherche tant qu’elle les trouue ésfaux-bourgs S. Victor faiƒans leurs pacquets comme preƒtes à partir : auƒquelles cette fille demandant où elles auoient laiƒƒé ƒa mere, luy dirent qu’elle eƒtoit allee à vne nopce de champs, où elles l’alloient trouuer. Cette fille ƒçachant le contraire, diƒƒimule la verité, & fait ƒemblant de les croire, lesƒuit toutesfois audit faux-bourg S. Victor, au long duquel ayant rencõtré vn Officier de la iuƒtice dudit lieu, le ƒupplie au nom de DIEV de ƒe ƒaiƒir de leurs perƒonnes, cõme

ƒorcieres, & cauƒe que ƒa mere eƒtoit détenuë priƒonniere és priƒons de l’Abbaye de S. Germain les prez. A ƒa requeƒte les voila empriƒonnees és priƒons de S. Victor : Où eƒtant, le Bailly de S. Germain fait inƒtance pour icelles eƒtre amenees és priƒons dudit S. Germain, comme ayant commis le delict ƒur la terre ƒeigneurialle de ladite Abbaye. On les deliure, elles ƒont empriƒonnee,audit lieu auec la premiere.
Procès verbal de leur action faict, interrogatoires, depoƒition & confrontation de teƒmings, par ƒentence dudit ƒieur Bailly de S. Germain ont eƒté condamnées au fouet, & ladite Martin deuinareƒƒe & auctri-

ce de tout ce malheur, à auoir de plus la fleur de Lys & bannie appel de ce à la Cour, laquelle infirmant la ƒentence dudit ƒieur Bailly de S. Germain, à cõdãné ladite Martin a eƒtre fuƒtigee & battue de verges ƒans autre punition que celle du ban, les deux autres ƒes cõplices aƒƒiƒtãtes à l’execution de l’Arreƒt.

Lequel Arreƒt à eƒté executé le Mercredy 14 du preƒent mois & a eƒté ladite Martin ƒouettee deuant le Cimitiere de S. Sulpice, au Pillory de l’Abbaye de S. Germain, à la porte de S. Germain & au bout du Pont S. Michel, auquel lieu confeƒƒa auoir bien merité ce qu’elle enduroit pourauoir perpetré beaucoup de ƒortes de crimes &

forfaicts :  neantmoins diƒt à l’éxecuteur d Iuƒtice que ceux qui eƒtoient cauƒe qu’on l’auoit ƒouetée extraordinaireme(n)t s’en repentiroient.

Depuis que ce Cœur fut trouué audit Cimitiere on y a veu grande quãtité de crapaux croaƒƒans iuƒques au-dedans de l’Egliƒe, en laquelle leuant vne tombe en fut trouué vn grand nombre au grãd eƒtonnement du peuple & des anciens qui iamais n’auoient ouy parler de crapaux naiƒtre auƒdits lieux que depuis que ces trois y ont faict leur ƒort.

